
ᒪᑦᑎᐅᓯ ᐃᔦᑦᑐᖅ - ᐅᐱᒍᓲᑦᔨᓂᖅ   

 
ᒪᑦᑎᐅᓯ ᐃᔦᑦᑐᖅ ᖁᓕᓪᓗ ᓯᑕᒪᓪᓘᓂᒃ ᐊᕐᕌᒍᖃᕐᓱᓂ ᓴᓇᓐᖑᐊᒋᐅᕐᑕᕕᓂᕐᒥᓂᒃ 2-ᑖᓚᕌᕐᑎᓗᒍ ᓂᐅᕐᕈᑎᖃᓚᐅᕐᓯᒪᕗᖅ. ᑌᒪ 
ᑕᒡᒉᓇᓪᓗᑐᐊᐱᒃ ᐃᒻᒥᓂᒃ ᓯᕗᓂᓕᐅᕈᒪᓕᕐᑐᕕᓂᖅ ᓴᓇᓐᖑᐊᓲᒥᓂᒃ ᓂᐅᕐᕈᓯᕐᑎᕈᕐᓗᓂ ᐃᓅᒍᑎᒋᓯᓗᒋᑦ, ᐃᓱᒪᒐᓛᒐᓂ 
ᖃᖓᑐᐃᓐᓇᖅ ᓯᕗᓂᑦᓴᒥᓂ ᓴᓇᓐᖑᐊᓕᓂᖏᑦ ᑕᑯᑦᓴᐅᖃᑦᑕᓛᕐᓂᖏᓐᓂᒃ ᓄᓇᕐᔪᐊᒥ ᐱᐅᓂᕐᐹᓯᐊᓂ ᑕᑯᔭᒐᖃᕐᕕᓂ, 
ᐃᓕᓐᓂᐊᑎᑦᓯᒋᐊᕐᑐᖃᑦᑕᓛᕐᓂᒥᓂᓪᓗ ᐱᒻᒪᕆᐊᓗᓂᒃ ᓭᐱᐊᔨᐊ-ᒥ, ᓭᓂᓰᑦ ᓄᓇᖓᓐᓂ, ᐊᒥᐊᔨᑲᓂ ᐊᒻᒪᓗ ᐅᐃᒍᐃᑦ 
ᓄᓇᖓᓐᓂ. 
 
ᑖᒃᑯᐊᓕᒫᑦ ᐊᕐᕕᑕᕐᓂᕆᖃᑦᑕᓯᒪᔭᖏᑦ ᑖᑦᓱᒥᖓ ᐊᖑᑎᒥᒃ ᑕᕐᕋᒪᕆᐊᓗᒻᒥᐅᒥᒃ ᑕᑯᒍᓐᓇᓯᑎᑦᓯᔪᕕᓃᑦ ᓯᕿᓂᕐᒥᐅᑦ 
ᓴᓇᓐᖑᐊᑏᑦ ᐃᒻᒥᓂᒃ ᐊᒥᓱᐊᓗᓂᒃ ᐊᐱᕆᓲᒍᓂᖏᓐᓂᒃ ᐊᑐᐃᓐᓇᕈᕐᑎᓲᐸᐅᔮᓘᑦᓱᑎᓗ ᐱᓇᓱᒋᐊᓐᖏᓂᕐᒥᓂ. ᒪᑦᑎᐅᓯᓕ 
ᐊᑦᑕᓇᕐᑐᐊᓗᑎᒎᕐᓱᓂ ᖁᓪᓕᓴᔭᕐᑕᑕᕕᓂᕐᒥᓂᒃ ᑕᑯᓐᓇᐅᒐᓪᓗᑐᐊᓗᓲᖅ ᕿᒥᕐᕈᓯᐊᕐᓱᓂ ᐅᔭᕋᕐᒥᒃ, ᐊᖑᓇᓱᑦᑏᑦ ᐆᒪᔪᕐᓯᐅᓕᕋᒥᒃ 
ᐊᓐᓂᑐᕋᓱᓚᖓᔭᒥᓂᒃ ᕿᒥᕐᕈᓗᑐᐊᓗᕐᖄᓲᒍᒻᒥᒪᑕ. ᒪᑦᑎᐅᓯ ᐅᔭᕋᕐᒥᒃ ᕿᒥᕐᕈᓂᕐᒥᓂ, ᐊᑕᐅᓯᑐᐊᑦᓯᒥᒃ ᐃᒻᒥᓄᑦ ᐅᖃᐅᑏᓲᖅ 
ᐃᒫᒃ: ᐅᖃᐅᑎᓚᐅᓐᖓ! ᑌᒪ ᐊᒡᒐᒋᒃ ᐱᓇᓱᐊᕐᐸᓕᐊᓯᓂᐊᓕᕐᒪᑎᒃ ᐅᔭᕋᕐᒥᒃ ᑐᑭᖃᓕᑦᓯᓯᒐᒥ, ᐃᓱᒪᑖᕕᓂᖓ ᓴᕐᕿᓚᕿᑎᓪᓗᒍ, 
ᓄᐃᑦᓯᓚᕿᑦᓱᓂ ᐅᓂᒃᑳᒥᑕ ᐃᓚᖏᓐᓂᒃ, ᐊᖓᔪᕐᖄᖏᑦᑕᓗ ᐃᓄᑐᙯᓪᓗ ᐅᓂᒃᑳᖏᓐᓂᒃ ᓂᐱᖏᑦ ᐅᐊᕈᑕᐅᑦᓯᐊᕙᒻᒪᑕ ᐊᓄᕆᒧᑦ 
ᐃᑯᐊᓚᒧᓪᓗ ᐊᐅᓚᔨᔭᖏᑎᒍᑦ. 
 
ᑕᑯᓐᓇᐅᒐᕐᑕᖓ ᖁᓪᓕᓴᔭᖅ ᐅᖃᐅᓯᑦᓴᖃᓐᖏᑐᐊᕐᒪᑦ ᑲᒪᒋᓲᕆᑦᔭᖏᑦᑕᖓ. ᑌᒣᒻᒪᑦ ᓴᓇᓐᖑᐊᐸᑦᑐᕕᓂᐅᑦᓱᓂ ᑐᑭᖃᑦᓯᐊᑐᓂᒃ 
ᑐᑭᖃᑦᓯᐊᑑᔮᓐᖏᑐᓂᒃ ᑐᑭᓯᒪᓇᓚᐅᓪᓚᒥᓘᒍᑦᓱᑎᒃ ᓴᓇᓐᖑᐊᓲᒍᓕᕐᑐᖅ, ᑕᑯᔭᐅᑎᑦᓱᓂ ᐊᑦᔨᐅᖏᑦᑑᓂᕐᒥᓂᒃ ᓄᑖᒥᒃ ᐊᔪᒉᑦᑑᓱᓂ 
ᓴᓇᓐᖑᐊᒍᓯᖃᕐᐸᓕᕋᒥ ᕿᒣᓐᓀᖏᑦᑐᓯᐊᒍᑦᓱᓂ ᐱᐅᓯᑐᖃᕐᒥᒃ ᓯᕗᓕᕕᓂᑦᑕᓘᓐᓃᑦ ᓴᓇᓐᖑᐊᒍᓯᑐᖃᕆᕙᓚᐅᕐᑕᖏᓐᓂᒃ. 
ᒪᑦᑎᐅᓯ ᐊᓕᐊᑦᑐᒪᕆᒃ ᓴᓇᓐᖑᐊᑕᕕᓂᖏᑦ ᓴᓇᒪᑦᓯᐊᑐᕋᑌᑦ ᕿᒥᕐᕈᑕᐅᑦᓯᐊᖑᐊᓕᕋᒥᒃ ᐃᓘᓐᓇᓯᐊᖓᒍᑦ ᑐᑭᓯᔭᐅᓲᖑᓐᖏᒪᑕ. 
ᑌᒫᒃ ᓴᓇᓐᖑᐊᓲᒍᓂᕐᒥᓄᑦ ᐅᕙᑦᑎᓂᒃ ᑕᑯᓐᓇᖑᐊᕐᑎᓯᒍᓐᓇᓚᕿᓲᖅ ᖃᓄᖅ ᑐᑭᖃᓕᑦᓯᒐᓗᐊᕐᒪᖔᑕ ᓴᓇᓐᖑᐊᑕᕕᓂᖏᓐᓂᒃ. 
 
 
ᒥᓂ ᓇᐹᕐᑑᑉ ᐃᓄᑦᑎᑑᓕᕐᑎᑕᕕᓂᖓ 
 


